
ПРЕДГОВОР

Шестиот број на меѓународното научно списание „Палимпсест“ доаѓа 
како потврда на заложбите од уредниците на оваа научна публикација, но 
и на раководството и на сиот наставен кадар од Филолошкиот факултет 
при Универзитетот „Гоце Делчев“ во Штип, за поставување на квалитетот 
на списанието во секоја смисла на едно повисоко ниво во однос на сите 
претходно објавени броеви. Впрочем, трудовите што се објавуваат во овој 
број од списанието и нивната солидна научно-истражувачка вредност го 
илустрираат зголемениот интерес на лингвистите, книжевните теоретичари, 
историчари и критичари, културолозите и методичарите на наставата од 
Македонија и од странство за учество во креирањето на секој нареден број. 
Имено, во шестиот број на „Палимпсест“ се приложени 25 научни, стручни 
и прегледни трудови на автори од Македонија (од Универзитетот „Гоце 
Делчев во Штип, од Универзитетот „Св. Климент Охридски“ од Битола и 
од Универзитетот „Св. Кирил и Методиј“ од Скопје), но и од други земји 
како што се Србија, Хрватска, Словенија, Босна и Херцеговина, Словачка, 
Турција, Брегот на Слоновата Коска и Мароко, во петте постојани рубрики од 
списанието: Јазик, Книжевност, Култура, Методика на наставата и Прикази. 
Очигледно е дека за меѓународното научно списание „Палимпсест“, полека 
но сигурно, се прошируваат сферите на интерес во голем број научни кругови 
во разни држави од нашава планета. Во таа смисла, пријатно изненадува 
покажаниот огромен интерес за објавување на научни и стручни трудови 
во „Палимпсест“ од нашите почитувани колешки и колеги од африканскиот 
научен круг.

 Од друга страна, преку интересот на странските истражувачи 
за нашето списание, на индиректен начин и Филолошкиот факултет од 
Штип ја продлабочува и ја проширува научната соработка со поголем број 
странски универзитети што е во духот на современото високо образование 
во светски рамки. Во таа смисла, со задоволство можеме да констатираме 
дека меѓународното научно списание „Палимпсест“ дава значаен прилог во 
развојот и растежот на нашиот Факултет на меѓународно ниво.

 Нема сомнение дека ова наше меѓународно научно списание и 
натаму ќе се развива по нагорна линија со што ќе нуди значаен придонес 
во унапредувањето и афирмирањето на македонската, но и на светската 
модерна научно-истражувачка работа од областите лингвистика, наука 
за книжевноста, методика на наставата и културологија. Упорноста и 
ентузијазмот на големиот број учесници од 17 земји во светот коишто се 
вклучени во креирањето на секој број од „Палимпсест“ претставуваат 
солидна основа за нашата верба во брзиот растеж на квалитетот на оваа 
меѓународна научна публикација. Со таква верба и ви ги нудиме за читање 
трудовите од шестиот број на „Палимпсест“.

Толе Белчев, уредник на „Палимпсест“



FOREWORD

The sixth issue of the international scientific journal “Palimpsest” is not only 
a confirmation of the efforts of the editors of this scientific publication, but also 
of the management and the academic staff of the Faculty of Philology at Goce 
Delcev University - Stip for raising the journal’s quality in every sense to a higher 
level in relation to all previously published issues. In fact, the papers published 
in this issue and their solid scientific and research value illustrate the growing  
interest of linguists, literary theorists, historians and critics, cultural scientists 
and teaching methodologists from Macedonia and abroad for participating in the 
creation of each upcoming issue. Namely, the sixth issue of “Palimpsest” contains 
25 research, theoretical and review papers by authors not only from Macedonia 
(from Goce Delcev University in Stip, St. Kliment Ohridski University in Bitola, 
and St. Cyril and Methodius University in Skopje), but also from other countries 
such as Serbia, Croatia, Slovenia, Bosnia and Herzegovina, Slovakia, Turkey, Ivory 
Coast and Morocco, in the five permanent sections of the journal: Language, Lit-
erature, Culture, Teaching Methodology and Book Reviews. It is obvious that the 
international scientific journal “Palimpsest” slowly but surely expands its areas of 
interest in many scientific circles in many countries worldwide. In that sense, it is 
a pleasant surprise that there is great interest in publishing research and theoret-
ical papers in our journal by our respected colleagues from the African scientific 
circles.

On the other hand, through the interest of foreign researchers the Faculty of 
Philology in Stip indirectly deepens and extends the scientific cooperation with 
a number of foreign universities, which is in the spirit of contemporary higher 
education worldwide. In that sense, we can gladly state that the international sci-
entific journal “Palimpsest” gives a significant contribution to the development 
and growth of our Faculty internationally.

There is no doubt that this international scientific journal will continue to 
develop in an upward direction, which will offer significant contribution to the 
promotion and affirmation of the Macedonian as well as the world’s modern 
scientific and research work in the fields of linguistics, literary theory, teaching 
methodology and culture. The persistence and enthusiasm of the large number 
of participants from 17 countries in the world involved in the creation of every 
issue of “Palimpsest” provide a solid basis for our belief in the rapid growth of the 
quality of this international scientific publication. With such faith, we invite you 
to read the papers in the sixth issue of “Palimpsest”.

                                                                  Tole Belcev, editor of “Palimpsest” 

Стручен труд 
Theoretical paper 

 
ИДЕИТЕ И ИДЕАЛИТЕ НА XIX ВЕК ВО ПРИЛЕП 

И ПРИЛЕПСКО 
 

Васил Тоциновски 
Институт за македонска литература, Република Македонија 

vtocinovski@hotmail.com 
 

Апстракт: Трудот претставува осврт кон книгата „Прилеп и Прилепско во 
ХIХ век (културно-историски процеси)“ од авторот Славчо Ковилоски. Книгата беше 
издадена како публикација на „Современост“ од Скопје во 2017 година. За оваа 
монографија годинава Ковилоски ја доби престижната државна награда „Гоце 
Делчев“. Структурата на книгата ја формираат осум поглавја во кои хронолошки 
педантно и децидно Ковилоски пишува за значајни појави, процеси и манифестации, 
автори и дела кои оставиле трајни траги и резултати за Прилеп и Прилепско. 
 

Клучни зборови: историја, култура, книжевност, Прилеп, 19 век, 
Ковилоски, државна награда „Гоце Делчев“. 
 
 

Македонскиот 19 век несомнено е најзначајното и интригантно, 
противречно, но и плодоносно поглавје во судбината и иднината на 
македонствувањето. Во него се сретнуваат или поточно се конфронтираат 
минатото и иднината во строгото профилирање на културно-историските 
процеси кои децидно ќе ги одразуваат вековните копнежи на сопственото 
народносно и општествено постоење, самобитност и непокор. Во неговите 
малубројни македонски истражувачи посебно место и значење има Славчо 
Ковилоски (1978, Скопје) што на најдобар начин самосвојно го потврдува со 
монографскиот труд Прилеп и Прилепско во ХIХ век (културно-историски 
процеси). Делото е закитено со престижната државна награда за наука Гоце 
Делчев. Станува збор за млад вљубеник во вистините на историјата кој со 
страст и љубопитство, како ретка појава во македонската наука, се нурнал во 
архивските истражувања каде што во темнината и прашливоста се таат 
помалку или воопшто недопрени вистини. Во нив меѓу другото е клучот и на 
сопствениот идентитет. Таа и таквата потреба се творечката тенденција на 
Ковилоски за системско и аналитичко проследување, толкување и вреднување 
на прилепското просветно и црковно дело, на културно-уметничките и 
книжевни пројави во одредување и вреднување на зборот, просторот и 
времето. Да забележиме дека трудот Прилеп и Прилепско во ХIХ век е значајно 
дело што упатува на потребата секој град да го има како биографија или 
автобиографија врз кои ќе се испишуваат трајните страници за историското 
постоење на Македонија. 



 294

Структурата на книгата ја формираат осум поглавја во кои се вградени 
многу подглавја во кои хронолошки педантно и децидно Ковилоски пишува за 
значајни и не ретко пресудни појави, процеси и манифестации, автори и дела 
кои оставиле трајни траги и резултати како посебности кои се 
карактеристични и единствени за овој македонски град. Според авторот таа и 
таквата индивидуалност се должи на континуираната традиција на негување и 
употреба на словенскиот јазик во богослужбите и во образованието. По 
уводното поглавје за состојбите во Македонија и Прилеп во назначениот 
период, се страниците за просветното дело како процес што ги отвора сите 
врати и влегува во секое срце. Поодделно се разгледуваат машкото, од една, и 
женското образование, од друга страна. Од почетоците на машкото 
образование до отворањето на народното училиште во 1843 година, класното 
машко училиште и духовната семинарија, како и другите грчки, српски, 
романски училишта кои ги одразуваат туѓите интереси и пропаганди на 
македонскиот терен. Во женското образование посебно внимание е посветено 
на училиштето на Недела Петкова и на управителките Цветанка Сенокозлиева 
и Евгенија Јанчулева, како и на читалиштето Надежда и на Училишното 
настојателство и за Уставот од 1893 година. Од граѓанските здруженија 
посебно значење имале црковно-училишната општина и еснафските 
организации кои се тема во третата глава. Создавањето на училишта, 
читалишта, организирање на учителски собири и одржување на духовниот 
живот ја поведуваат масовната пројава против грчката духовна власт 
олицетворена во Цариградската патријаршија. Така во 1867 година, 
прилепчани ја отфрлиле духовната власт на Патријаршијата и богослужбата се 
изведувала на словенски јазик. Прилепски учители биле најбележитите 
македонски просветители: Димитар Миладинов, Рајко Жинзифов, Јордан 
Хаџи Константинов-Џинот, Григор Прличев, Кузман Шапкарев. Така 
Прилепската општина станала една од ретките во Македонија што остварила 
автономија во разрешувањето на просветните прашања. 

Архитектурата, музичкото творештво, сликарството, резбарството, 
фрескоживописот и театарот се области кои низ животот и делото на одредени 
творци се проследуваат во четвртата глава за појавата и развојот на културата 
и уметноста. Во петтата глава, Црковно-училишното дело и културата во 
Прилепска околија, посебно се одвојуваат и разгледуваат дејностите во Варош 
и Мариово. Според нас, процесите во книжевноста кои ја подразбираат 
етичката и естетската одговорност пред пишаниот збор се предизвик во 
следното, шесто поглавје за процесите во книжевноста. Ковилоски, пред сѐ, го 
интересираат културно-историските процеси кои имаат сопствена стратегија, 
долгорочна општествена и дипломатска дејност во колективното меморирање 
на историјата и на народното постоење, пројави и процеси, автори и дела кои 
заорале длабока бразда во културата, уметноста и книжевноста како најтрајни 
вредности кои истовремено прераснуваат во непобитни вистини во создавање 
на националниот летопис. Во тој комплекс се разгледуваат патописните дела и 
други описи за Прилеп и Прилепско, манастирските и црковните библиотеки 
и нивната ракописна книжнина, а посебно интересни, според нас, се 
педантните истражувања на записи на маргините од книжевното наследство 

на манастирот „Трескавец“. Во темата за народното творештво хронолошки се 
проследуваат усното народно творештво, портретирањето на најбележитите 
негови интерпретатори Коста Цепенков, Ацо Јанов (Јанев) и Ристе Прцан и 
секако позначајните авторки од женскиот тим Ѓурѓа Котева, Божана (Божа) 
Трпанова и Дафа Цепенкова. Ликот на Крале Марко во секојдневието на 
прилепчани има сопствено подглавје. Ако секој народ ја пее својата песна, 
тогаш Ковилоски, според нас, се вслушал во пораката на Теодосија Синаитски 
и ја реафирмира мислата за клуч не од злато и сребро кој се витка и уништува, 
туку клуч од челик и железо (мајчиниот македонски јазик) кој не се крши и ги 
отвора сите порти и како татковински аманет стигнува да се вдоми во секое 
срце. 

Седмото поглавје е насловено Пројави во книжевноста што 
претставува потврда за традицијата и континуитетот на веќе оствареното од 
предходната тематска целина. По портретите на Христе Хаџи 
Константинович, Хаџи Константин Динков, Јоан (Јован или Иван) Дејков, 
Јордан Бомбол и Крсте Бинев (Андонов), низ селективен однос направена е 
анализа на Зборникот на песни на свети Георги, свети Алексеј човек божји и 
народен зборник (1838) на Илија Димитриевиќ, Слово заради Страшен суд 
Божји и Второе пришествие Христово (1864), преводот на Служение 
Еврејско и все златотворение нихно од романскиот монах Неофит, а 
преведено од Натанаил Стојанович и Георги Самуркаш, Катахизисот на 
црквата Св. Благовештение, Проскомодиите на Константин (Коте) Ангеле 
Пазов и Правилникот на Женското училиште од Царевна Миладинова-
Алексиева. Во овој комплекс од прашања се разгледбите на весниците Шило и 
Бунтовник на Ѓорче Петров, како и на брошурата Аграрното прашање чиј 
потписник е Анастас Христов. Целовитоста на трудот на Ковилоски смислено 
и успешно се заокружува со глава осма за преостанатите прилепски автори и 
дела од 19 век. На чело на таа авторска и творечка колона е генијалниот 
Марко Цепенков, потоа просветителот и духовникот Тодор Кусев (Методиј 
Кусевич), просветниот деец, духовник, публицист и преведувач Григор К. 
Алексиев, печатарот, правникот и економистот Пантелеј Баџов, гласовитиот 
печатар, книжар и публицист Коне Самарџиев, па следуваат: Јордан Иванов, 
познатиот прв биограф на Трајко Китанчев, Ѓорче Петров кој револуцијата ја 
претпочиташе пред науката и обратното правило кај Димитар Мирчев, 
хроничарот на македонските старини Георги Трајчев, поетот Јордан Хаџи 
Здравев и Никола Каранџулов, револуционер и учител. Научната апаратура е 
комплетна со заклучок, прилози, белешки, кратенки, преглед на користени 
извори и литература и показалец на имиња. 

Трудот Прилеп и Прилепско во XIX век (културно-историски процеси) 
од Славчо Ковилоски е ретко и извонредно вредносно дело. Овој млад писател 
и научен истражувач сериозно и системски обработил тема за која е потребен 
институт или факултет. Со еден збор тим на вредни соработници кои треба да 
поседуваат и дарба и знаење. Хронологијата е дел од квалитетите на научно-
истражувачката работа којашто материјата ја прави прифатлива, а неа 
Ковилоски ја збогатил со убави стил и јазик создавајќи четиво што се чита со 
интерес и во еден здив, па во неговата творечка лабораторија писателскиот 

дух ги облагородил или поточно го оживеал здодевните, најчесто сувопарни и 
неприфатливи факти/ фактографија вдахнувајќи ја мајката историја со нов 
живот и нови значења. Да заклучиме: имаме книга што претставува чест и 
достоинство и за авторот Славчо Ковилоски и за адресантот Прилеп и 
Прилепско. 

